MINUTI  

KAMRA TAD-DEPUTATI

IL-ĦDAX-IL PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

LAQGĦA NRU. 20
L-Erbgħa, 3 ta' Ottubru, 2012.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Palazz, il-Belt Valletta, fis-6:24 p.m. 

L-Onor. Tonio Borg, Viċi Prim Ministru u Ministru tal-Affarijiet Barranin ippreseda.

PREŻENTI

L-Onor. Chris Agius; l-Onor. Philip Mifsud; l-Onor. Charles Mangion; l-Onor. Jesmond Mugliett; l-Onor. Jason Azzopardi (Ministru għall-Kompetizzjoni Ġusta, Negozji Żgħar u l-Konsumatur) (Membru nominat mill-Prim Ministru); u l-Onor. Evarist Bartolo (Membru nominat mill-Kap tal-Oppożizzjoni) kienu preżenti. 

MINUTI

Il-Minuti tal-Laqgħa Nru. 19 li saret fid-19 ta’ Settembru, 2012, kienu konfermati.

RIŻOLUZZJONI DWAR TRASFERIMENT TA’ PROPRJETÀ (MCP Company Ltd.)

Il-Ministru Jason Azzopardi, ressaq din ir-riżoluzzjoni: 

“Billi permezz tar-Riżoluzzjoni tal-Parlament li għaddiet fil-21 ta’ Mejju, 1991, l-art li tinsab bejn il-monument tal-RAF u l-Fosos tal-Furjana li tagħti fuq Triq l-Assedju l-Kbir, Triq Sant’Anna u Triq Nelson ġiet mogħtija b’ċens lill-Kumpanija Jonston Company Ltd, biex tiġi żviluppata bħala Car Park, liema ċens aktar tard ġie trasferit lill-kumpanija MCP Company Limited;

U billi hija l-intenzjoni tal-Gvern tar-Repubblika ta’ Malta li jkun hemm spazju addizzjonali ta’ parkeġġ ta’ vetturi fl-akkwati tal-Belt, kemm għal benefiċċju tal-pubbliku kif ukoll tal-komunità kummerċjali tal-Belt;

U billi l-kumpanija MCP Co. Ltd. sejra tagħmel investiment sostanzjali sabiex isiru dawn ix-xogħlijiet;

U billi jenħtieġ li l-Car Park imsemmi isirlu modifiki ħalli jikkumplimenta mal-proġett ta’ Bieb il-Belt;

U billi ntlaħaq ftehim bejn il-Gvern u l-MCP Company Limited sabiex isiru dawn il-modifiki strutturali fosthom li l-wiċċ tal-Car Park jiġi magħluq u jsir ġnien pubbliku;

U billi hija l-intenzjoni tal-Gvern tar-Repubblika ta’ Malta li jirranġa, jsebbaħ u jtejjeb l-inħawi li jdawwru l-Belt;

U billi hija wkoll l-intenzjoni tal-Gvern tar-Repubblika ta’ Malta li jtejjeb l-aċċess għall-Belt kemm bir-riġel kif ukoll bil-vetturi;

U billi hija l-politika tal-Gvern tar-Repubblika ta’ Malta li jinkorraġġixxi illi jinħolqu postijiet rekrejattivi u ġonna għat-tgawdija tal-pubbliku;

U billi l-Gvern tar-Repubblika ta’ Malta biħsiebu jestendi ż-żmien taċ-ċens temporanju favur il-kumpanija MCP Company Limited għal perjodu ta’ 65 sena oħra minn meta jiskadi ċ-ċens oriġinali hekk kif indikat fl-imsemmi att u biħsiebu jagħmel dan kollu peremzz ta’ Att Korrettorju u Estensjoni ta’ Enfitewsi Temporanja;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268 Att dwar it-Trasferiment ta’ Artijiet tal-Gvern, li art li tkun proprjetà tal-Gvern jew amministrata minnu tista’ tiġi trasferita skond riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferiment fuq imsemmi isir skont riżoluzzjoni speċjali tal-Kamra tad-Deputati;

Għalhekk huwa b’dan riżolut li jsir att korrettorju sabiex id-deskrizzjoni tal-art tiġi korretta u ssir estensjoni tal-konċessjoni enfitewtika favur il-kumpanija MCP Company Limited, kif deskritta aħjar fl-abbozz tal-ftehim li jinsab imqiegħed fuq il-Mejda tal-Kamra għaż-żmien, għall-iskopijiet u skont il-pattijiet u kundizzjonijiet imsemmija fl-istess abbozz.”.
Il-Ministru Jason Azzopardi ippropona dawn l-emendi verbali: 
“A” 
“Fi klawsola 57 tal-kuntratt minflok il-kliem “The emphyteuta may dig and construct” għandhom jidħlu l-kliem “The emphyteuta shall dig and construct”.
“B”
“Fi klawsola 21 tal-kuntratt minflok il-kliem “subject to car park rules, for the whole duration of the period of the temporary emphyteutical grant against the payment” għandhom jidħlu l-kliem “subject to reasonable car park rules which shall not include an obligation of further payment for the use of the facility for the whole duration of the period of the temporary emphyteutical grant against the payment”.
Wara diskussjoni dwar ir-riżoluzzjoni li fiha ħadu sehem ukoll il-Perit Ray Demicoli, il-perit inkarigat mill-proġett għan-nom ta’ MCP Company Ltd, u l-Avukat Franco Vassallo, il-konsulent legali ta’ MCP Company Ltd., iċ-Chairman għadda sabiex ipoġġi l-mistoqsija fuq l-emendi verbali “A” u “B”.  L-emendi verbali “A” u “B” għaddew b’mod unanimu.  

Iċ-Chairman imbagħad għadda sabiex poġġa l-mistoqsija fuq ir-riżoluzzjoni kif emendata.  Din ukoll għaddiet b’mod unanimu u għalhekk, skond Kapitlu 268 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

Lejn l-aħħar tal-laqgħa l-Onor. Philip Mifsud għamel riferenza għas-suġġeriment li kien għamel fil-laqgħa preċedenti, ċioè li d-Dipartiment tal-Artijiet għandu jistabbilixxi proċedura fejn meta jinqalgħu sitwazzjonijiet ta’ trasferiment ta’ art, ikun hemm parametri miktuba u stabbiliti li jiddefinixxu liema proċess wieħed għandu jirrikorri għalih, jekk huwiex dak ta’ riżoluzzjoni parlamentari jew inkella dak ta’ tender.  Huwa talab sabiex sal-laqgħa li jmiss il-Kumitat ikollu draft jew abbozz ta’ dawn il-parametri.   

Il-Ministru Jason Azzopardi wiegħed li kien se jimpenja ruħu sabiex fi żmien tlieta jew erba’ ġimgħat oħra jkollu dan id-draft lest u jkun jista’ jiċċirkolah lill-Membri tal-Kumitat.  

Fis-7:12 p.m. il-Kumitat aġġorna għal data u b’aġenda li tiġi komunikata aktar tard.

